
sþ. 592. Tillaga til þingsályktunar [150. mál]
um framkvæmd laga nr. 32 H146, um Austurveg.

Flm.: Eiríkur Einarsson, Gunnar Thoroddsen, Helgi Jónasson, Ingólfur Jónsson,
Jón Gíslason, Jörundur Brynjólfsson, Jóhann Jósefsson, Einar Olgeirsson,

Jóhann Hafstein, Rannveig Þorsteinsdóttir, Sigurður Guðnason,
Kristín Sigurðardóttir.

Alþingi ályktar að fela ríkisstjórninni að nota nú þegar að nokkru lántöku-
heimild þá, sem veitt er í lögum nr. 32 1946, um Austurveg, og bjóða út allt að 5
millj. króna lán til byrjunar á vegagerðinni, er hefjist í sumar. Miðast það við kafl-
ann frá Svínahrauni, austur um Þrengsli til þjóðvegar í Ölfusi, er fyrst verði gerður
sem malborinn akvegur.

Skuldabréf ríkissjóðs í þessu skyni verði höfð með þeim kjörum, að því er láns-
tíma og vexti snertir, er laði menn til að kaupa þau.

Greinargerð.

Tillaga sú til þingsályktunar, er samþykkt var Í sþ. 1944 og laut að samgöngu-
málum Sunnlendinga, þ. e. leiðinni milli Reykjavíkur og Selfoss, varð til þess, að
milliþinganefnd var skipuð til rannsóknar á því málefni. Skyldi nefndin skila áliti
sínu um hagkvæmustu úrlausn til samgöngubótanna og gera kostnaðaráætlun.

Hin þingkjörna 5 manna nefnd, el' tók til starfa samkvæmt þessu, skilaði ná-
kvæmu .áliti í nóvember 1945 og varð einróma um niðurstöðurnar.

Lögin um Austurveg voru síðan sett árið 1946, og byggðust þau á aðaltillögum
nefndarinnar og mættu lítilli mótspyrnu á Alþingi.

Að vísu var hið ákvarðandi tímabil, er heildarvegagerðinni milli Reykjavíkur og
Selfoss var ætlað, lengt frá því, er lagt var til, úr 6 næstu árum í 7, og skipti það ekki
miklu máli, en hitt hefur reynzt miklu lakara Í framgangi þessa mikilsverða máls,
að ekki er farið að hreyfa við einum steini enn þá á fjórða ári framkvæmdatímans.

Um orsakir til þessa furðulega dráttar á lögmæltum og mikilsvarðandi fram-
kvæmdum skal ekki fjölyrt hér. Virðist helzt sem ill örlög séu enn að verki um
samgöngumál sunnlenzkra sveita og Reykjavíkur. Skiptir nú áratugum síðan um-
ræður hófust um það, hvað gera skyldi. Munu engir eða fáir hafa reynzt hjáróma
um nauðsynina, en leiðir skipzt um aðferðirnar. Hafa og pólitískir duttlungar orðið



þvi máli sem mörgum öðrum að farartálma og smitað út í mannfélagið, sem mæði-
veikifaraldur í sauðfé.

Þá kemur það einnig til greina, er um drátt þennan er rætt, að áherzla var á það
lögð af mikilsmegandi mönnum, að önnur þeirra varaleiða, er milliþinganefndin
lagði til, að veglögð yrði, þ. e. Krýsuvíkurvegur, skyldi fullgerð áður en byrjað yrði
á aðalveginum um Þrengslin. Getur þetta álitamál nú eigi orðið til ágreinings, með
þvi að Krýsuvíkurveginum er lokið. En aðalþáttur umrædds samgöngumáls er
óleystur enn, þ. e. framkvæmd vegagerðar um Þrengslin, Austurvegurinn. Þeir, sem
gera greinarmun á ca. 60 og 100 km vegalengd, sem ber á milli Austurvegar og Krýsu-
víkurleiðar, sjá, hvað hér er i húfi.

Hið ýtarlega og glögga álit milliþinganefndarinnar, sem ákveður aðalveginum
leið um Þrengslin, er staðfesting á niðurstöðum þeim, er fengust við fyrri rann-
sóknir þeirra mála, svo sem verkfræðingsins Sverre Möllers hins norska, er hingað
var fenginn til þessara athugana. Styrkir það menn og í þeirri trú, að hér sé það lagt
til málanna, er bezt muni reynast.

Í þau ár, sem liðin eru síðan milliþinganefndin samdi álit sitt, hefur ekkert orðið
til að hnekkja þeirri niðurstöðu, að aðalveginum sé rétt valinn staður um Þrengslin
og yfirleitt á þann hátt, sem nefndarálitið og lögin segja fyrir um. Þegar mest hefur
reynt á vegna snjóalaga síðustu veturna, hefur vegamálastjórnin látið menn sína
athuga Þrengslaleiðina, og hafa þeir sízt orðið fyrir vonbrigðum um gildi vel greiðs
vegar, þar sem honum er þar ætlað að liggja.

Það þarf því engan að furða, þótt milliþinganefndin hafi í rauninni komizt að
þeirri niðurstöðu, að Þrengslaleiðin yrði arðvænlegt fyrirtæki, þótt dýrt væri. Hellis-
heiðarvegurinn gamli ófæran ein, þegar nokkuð reyndi á í vetrarferðum, enda hafði
hann aldrei verið miðaður við þær vetrarþarfir, sem nú eiga sér stað, og Krýsuvíkur-
leiðin, ætti hún að bæta úr þessu, nál. 40 km lengri milli áminnztra staða og of mjó
og ófullkomin til svo mikilla nota sem þörfin krefði, ætti hún að verða aðalflutn-
ingaleiðin á skemmri og lengri tímabilum.

Umferð og flutningaþörf hefur hraðaukizt síðan nefndarálitið var gert, og hel dur
sú þróun áfram ár frá ári, meir en gætnir og glöggir menn treystast til að áætla.

Þegar athugaður er bílferðakostnaður og þungavörugjald fyrir hverja kíló-
metraleið, skýrist mál þetta fyrir hverjum, sem vill skilja. Aðalframleiðsluvara bænd-
anna sunnlenzku og nauðsynlegasta neyzluvara Reykvíkinga, segja hér til vegar.
Þegar þess hvors tveggja er gáð, að bændur þurfa verð fyrir mjólk sína og höfuð-
borgin þær þarfir, sem öllum mega vera ljósar, skýrist það, að sinna verður sam-
göngunum, ef báðum á að vera borgið. Er þetta stórbrotið hagsmunamál meir en
helmingi þjóðarinnar.

ÞÓ að nú þyki á margan hátt þröngt í búi um fjárgreiðslur. verður á það að líta,
að örðugleikarnir eiga að verða til þess að knýja fram störfin, þau störf, sem hent
eru til að víkja örðugleikunum úr vegi og tryggt geti afkomu landsmanna. Eru það
búmannshættir að láta það sitja fyrir öðru, sem mest liggur á. Er það nú Alþingis
að meta þessa nauðsyn.

Í samræmi við I. um Austurveg gerir þingsályktunartillaga þessi ráð fyrir, að
heimiluð sé lántaka til framkvæmda it malbornum vegi frá Svínahrauni austur it
Ölfusveg; á því skuli byrja, enda er þar um öröugasta hjallann að ræða. Er beiðnin
um lántökuheimildina hærri en ætlað er í kostnaðaráætlun nefndarinnar um þennan
vegkafla. Þykir það nauðsynlegt vegna verðbreytinga, er orðið hafa síðan áætlunin
var gerð.

Auk hinnar brýnu nauðsynjar, sem er á bráðri framkvæmd umræddrar vega-
gerðar, skiptir það einnig miklu máli, að kostnaður sá, er hér yrði lagt í, eru fram-
lög íslenzks gjaldeyris til almennra þarfa og átökin því vandaminni en verða mundi,
væri um torsóttan erlendan gjaldeyri að ræða, og síðast en ekki sízt: sé ætlunin að
rifa seglin til starfs og framkvæmda, mundi ótti atvinnuleysisins fjarlægjast, ef
hér mætti vísa til vinnu við það starf, sem vinnu þarf.


